
Të nderuara/ nderuar, 

Avokati i Popullit, si një institucion i pavaruar, në ushtrimin e funksioneve të 

tij sipas Kushtetutës së Republikës së Shqipërisë dhe Ligjit Nr. 8454, datë 

04.02.1999 “Për Avokatin e Popullit”, të ndryshuar, ka një fokus të veçantë 

lidhur me promovimin, mbrojtjen dhe garantimin e të drejtave dhe lirive 

themelore të njeriut, duke përfshirë dhe të drejtat e grave dhe vajzave, si pjesë 

e pandashme e të drejtave të njeriut. 

Institucioni i Avokatit të Popullit, në zbatim të misionit të tij, por edhe në 

frymën e Konventës së Stambollit1, vijon ta mbajë në vëmendje adresimin e 

çështjes së dhunës ndaj grave e dhunës në familje, përmes vlerësimeve të 

vazhdueshme, të situatës në tërësi dhe masave të ndërmarra nga institucionet 

shtetërore qendrore e vendore për parandalimin e këtij fenomeni, mbrojtjen e 

viktimave/të mbijetuarave/mbijetuarve, ndëshkimin e dhunuesve si dhe 

hartimin e politikave të integruara. 

Për sa më sipër Avokati i Popullit fokusohet në mënyrë të veçantë në 

vlerësimin e shërbimeve mbështetëse të specializuara emergjente apo 

afatgjata të ngritura në nivel qendror apo pranë njësive të vetëqeverisjes 

vendore.  

Këto qendra duhet të funksionojnë duke zbatuar jo vetëm standardet 

kombëtare në fuqi, por edhe duke konsideruar standardet ndërkombëtare, 

veçanërisht ato të përcaktuara në Konventën e Stambollit, që përbën burim të 

rëndësishëm të së drejtës, në përputhje me nenin 116 të Kushtetutës së 

Shqipërisë.  

Në këtë kuadër, bazuar në nenin 19/1 të ligjit nr. 8454, datë 04.02.1999, “Për 

Avokatin e Popullit”2, (i ndryshuar), përfaqësuese të Avokatit të Popullit, 

Znj. Brunilda Dervishaj dhe Znj. Mimoza Morina, me detyrë 

ndihmëskomisionere të Seksionit të Përgjithshëm, më datën 19.06.2025, 

kryen një inspektim në Strehëzën e Qendrës Psiko-Sociale “Vatra”, në Vlorë. 

Inspektimi kishte si qëllim verifikimin e respektimit të standardeve të ofrimit 

të shërbimeve për viktimat e dhunës në familje, të cilët strehohen në këtë 

Strehëz, në zbatim të Ligjit Nr. 121/2016 “Për shërbimet e kujdesit shoqëror 

në Republikën e Shqipërisë”, VKM Nr. 505, datë 13.07.2011 “Për miratimin 

e standardeve të shërbimeve të përkujdesit shoqëror për viktimat e dhunës në 

familje, në qendrat rezidenciale, publike dhe jopublike”, VKM nr. 518, datë 

                                                 
1 Ratifikuar nga Kuvendi i Shqipërisë me Ligjin Nr.104/2012 “Për ratifikimin e Konventës së Këshillit të 

Europës “Për parandalimin dhe luftën kundër dhunës ndaj grave dhe dhunës në familje”. 
2 Avokati i Popullit apo personat e autorizuar prej tij kanë të drejtë të hyjnë në çdo kohë, pa kufizim e pa 

autorizim paraprak, por duke vënë në dijeni titullarin e institucionit, në të gjitha institucionet e administratës 

publike, në burgje, në vende ku policia ose prokuroria mbajnë persona të shoqëruar, të ndaluar apo të 

arrestuar, (të paraburgosurit), në reparte apo institucione shtetërore, spitale psikiatrike, në azile, në shtëpi 

fëmije, si dhe në çdo vend tjetër kur ka të dhëna dhe çmon se ekziston mundësia e shkeljes së të drejtave 

dhe lirive të njeriut. 

Hyrja në të gjitha mjediset e mësipërme mund të bëhet si për të hetuar një ankesë, një kërkesë ose njoftim 

të caktuar, ashtu edhe me nismën e Avokatit të Popullit për qëllime inspektimi apo studimi. Avokati i 

Popullit në këto raste mund të marrë takim, të bisedojë në mënyrë konfidenciale e pa praninë e personave 

zyrtarë me cilindo person që ndodhet apo mbahet në këto mjedise. 

Çdo lloj korrespondence e këtyre personave me Avokatin e Popullit nuk duhet të pengohet ose të 

kontrollohet. 

4.9.2018 “Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale 

për përfituesit e shërbimit të organizuar” si dhe zbatimin e rekomandimeve 

të Avokatit të Popullit, pas inspektimit të kryer në datën 29.09.2022. 
 

Pasi shqyrton informacionin nga inspektimi i realizuar, Avokati i Popullit ka 

detyrimin ligjor, t’ju parashtrojë konkluzionet përfundimtare të këtij 

monitorimi: 

Objektivat e inspektimit:  

 Zbatimi i rekomandimeve të lëna nga Avokati i Popullit, pas inspektimit 

të kryer në Strehëzën e Qendrës Psiko-Sociale Vatra, më datën 29.09.2022 

si dhe vlerësimin e gjendjes aktuale; 

 Vlerësimi i ambienteve dhe infrastrukturës; 

 Vlerësimi i dokumentacionit, procedurave dhe mjaftueshmërisë së 

personelit, në zbatim të legjislacionit   në fuqi; 

 Respektimi i të drejtave të përfituesve, viktima të dhunës në familje dhe 

dhunës me bazë gjinore, gra dhe fëmijë të cilët/cilat janë akomoduar dhe 

trajtuar në këtë strehëz, në zbatim të standardeve ligjore, të shërbimeve të 

përkujdesit shoqëror për viktimat e dhunës në familje. 
 

Metodologjia:  

Grupi i inspektimit i institucionit të Avokatit të Popullit, si metodologji pune 

ka përdorur:    

Së pari, vlerësimin e zbatimit të standardeve ligjore të shërbimeve të 

përkujdesit shoqëror për qendrat rezidenciale për viktimat e dhunës në 

familje. 

Së dyti, monitorimin  e mjediseve dhe kushteve të Strehëzës së Qendrës 

Psiko- Sociale “Vatra”, ku ofrohen shërbime të përkujdesit shoqëror për 

viktimat e trafikimit, dhe të dhunës në familje, gra/vajza dhe fëmijë. 

Së treti, intervista të drejtpërdrejta me përfitueset e shërbimeve të 

përkujdesjes, në këtë Strehëz. 

Së katërti, zhvillimin e bisedave me përgjegjësen e Strehëzës dhe punonjëset 

e saj. 

Të dhënat e marra gjatë inspektimit u hodhën në një formular të standardizuar 

me gjetje dhe çështje posaçërisht për rastet e inspektimeve, si dhe të dhënat 

e përftuara u ballafaquan me parashikimet ligjore në fuqi. 

Rekomandimet e vitit 2022 dhe niveli i zbatimit të tyre: 

Nga inspektimi i kryer më datë 29.09.2022, në funksion të problematikave të 

konstatuara, Avokati i Popullit ka adresuar rekomandimet e mëposhtme: 

1. Garantimin  e organikës së Qendrës Psiko-sociale “Vatra” me 12 punonjës 

me kohë të plotë, kujdestarë që të mbulohen të tre turnet; 

2. Sigurimin e fondeve për instalimin e sistemit të ngrohjes qendrore të 

objektit; 

3. Për punonjësit që ofrojnë shërbim në Qendrën “Vatra” në turnin e tretë 

dhe në ditët e festave zyrtare, të paguhen sipas legjislacionit të përcaktuar 

për këtë qëllim në Kodin e Punës së Republikës së Shqipërisë. 
 

Përgjigjet e përcjella në zbatim të rekomandimeve të inspektimit të 

sipërcituar: 
 

Ministria e Shëndetësisë dhe Mbrojtjes Sociale3, ka përcjellë përgjigjen4 

nëpërmjet së cilës ka pranuar pjesërisht rekomandimin, duke dhënë 

shpjegimet përkatëse si më poshtë: 

“MSHMS në kuadër të zgjerimit të hartës së shërbimeve dhe garantimit të 

ofrimit të shërbimeve të përkujdesit shoqëror për kategoritë në nevojë, 

përmes mekanizmit të fondit social, ofron mbështetje financiare për qendrat, 

që ofrojnë shërbime të specializuara dhe unike, në nivel qarku. Në përgjigje 

të kërkesës së Këshillit të Qarkut Vlorë, ka akorduar në buxhetin e tij, kostot 

e pagave dhe sigurimeve shoqërore, për 12 punonjës të drejtëpërdrejtë, në 

Qendrën jopublike psikosociale “Vatra”, e liçensuar për ofrimin e 

shërbimeve të përkujdesit rezidencial për viktimat e trafikimit/viktimat e 

mundshme të trafikimit apo në rrezik, si dhe shërbime të përkujdesit 

komunitar.  

Menaxhimi i këtyre burimeve njerëzore dhe garantimi i organikës së Qendrës 

Psiko-sociale “Vatra” realizohet me komision të përbashkët nga Qendra 

“Vatra” dhe Burimet Njerëzore të Këshillit të Qarkut Vlorë.” 

Për këtë arsye MSHMS ka sugjeruar, që rekomandimet, t’i drejtohen 

Këshillit të Qarkut Vlorë. 

Bazuar në Nenin 38 “Roli i Qarkut”, të Ligjit Nr.121/2016 “Për shërbimet e 

kujdesit shoqëror në Republikën e Shqipërisë”, rekomandimi iu përcoll 

Këshillit të Qarkut Vlorë. 

Këshilli i Qarkut Vlorë ka kthyer përgjigje5, duke pranuar pjesërisht 

rekomandimin, si më poshtë:  

Lidhur me rekomandimin nr.1, Këshilli i Qarkut Vlorë ka sqaruar se bazuar 

në legjislacionin për menaxhimin e sitemit buxhetor, Udhëzimet e Ministrit 

Finacave dhe Ekonomisë si dhe shkresave me Ministrinë e Shëndetësisë dhe 

Mbrojtjes Sociale për transferim fondesh për financimin në ofrimin e 

shërbimit të përkujdesit në qarqe dhe bashki, këtij Qarku i është akorduar dhe 

                                                 
3 Prej shtatorit 2025, Ministria e Shëndetësisë dhe Mirëqenies Sociale. 
4 Shkresa e MSHMS nr.4482/1 prot., datë 15.12.2022 . 
5 Shkresa e Qarkut Vlorë nr. 51/1prot., datë 03.04.2023 

transferuar shuma prej 9,499,501 lekë për paga dhe sigurime shoqërore për 

12 punonjës të qendrës psiko-sociale “Vatra” për vitin 2023.  

Rekomandimet nr.2 dhe nr. 3 nuk janë pranuar, me arsyetimin se Këshilli i 

Qarkut nuk ka kompetenca, lidhur me këto masa. 

Lidhur me zbatimin e rekomandimeve, nga inspektimi rezultoi se: 

1. Rekomandimi lidhur garantimin  e organikës së Qendrës Psiko-sociale 

“Vatra” me 12 punonjës me kohë të plotë, kujdestarë, që të mbulohen të 

tre turnet konstatohet se është zbatuar. Në Strehëz aktualisht punojnë 12 

punonjëse me kohë të plotë, ku përfshihen 1 përgjegjëse për strehëzën, 7 

menaxhere rastesh/kujdestare, 1 infermiere, 1 avokate, 1 psikologe dhe 1 

specialiste per edukimin pagesa e të cilave mbulohet nga Fondi Social. 1 

mjeke part-time dhe 1 specialiste për formimin profesional dhe 

punësimin, paguhen ne kuadër të projekteve nga donatorë të tjerë.  

2. Rekomandimi lidhur me sigurimin e fondeve për instalimin e sistemit të 

ngrohjes qendrore të objektit, konstatohet se është zbatuar. Gjatë 

inspektimit u konstatua se ngrohja dhe ftohja në të gjitha ambientet e 

Strehëzës sigurohej me kondicionerë, në gjendje të mirë pune dhe sipas 

komunikimeve me përfitueset dhe punonjëset, evidentohet fakti se nuk ka 

problematikë me ngrohjen e ambienteve. Fondet për blerjen e 

kondicionereve ishin siguruar nga donatorë.  

3. Rekomandimi lidhur pagesën për punonjësit që ofrojnë shërbim në 

Qendrën “Vatra” në turnin e tretë dhe në ditët e festave zyrtare, të cilët 

duhet të paguhen sipas legjislacionit të përcaktuar për këtë qëllim në 

Kodin e Punës së Republikës së Shqipërisë, konstatohet se është zbatuar. 

Që prej janarit të vitit 2024, për punonjëset që punojnë në turnet e natës 

dhe ditët e festave zyrtare kryhet pagesa sipas legjislacionit të punës për 

mesatarisht 5-6 turne në muaj dhe/ose kompesim me ditë pushimi, në javët 

në vijim.  

 

Rezulton se të 3 (tre) rekomandimet e dhëna nga Avokati i Popullit janë 

zbatuar. 

Avokati i Popullit vlerëson maksimalisht në këtë rast nërveprimin 

institucional për përmirësimin e vazhdueshëm të kësaj Qendre. 

Avokati i Popullit vlerëson angazhimin e Qendrës Psiko-Sociale “Vatra”, në 

plotësimin e rekomandimeve të adresuara nga Avokati i Popullit në vitin 

2022, duke theksuar se çështja e plotësimit të stafit me menaxhere rasti/ 

kujdestare me kohë të plotë, për të mundësuar mbulimin e të tre turneve, është 

e domosdoshme për sigurimin e plotë dhe cilësor të shërbimit dhe 

menaxhimin e duhur të përfituesve në qendra/strehëza të tilla, në zbatim të 

standardeve të miratuara për këtë qëllim.   

Gjendja aktuale 

 Profili i Strehëzës së Qendrës Psiko-sociale “Vatra”  

Strehëza e Qendrës Psiko-Sociale "Vatra", është një institucion rezidencial 

në nivel Qarku,  i cili menaxhohet nga një organizatë jofitiprurëse shqiptare6 

Qendra Psiko-Sociale “Vatra”7, ku ofrohen shërbime rezidenciale 

afatshkurtra emergjente dhe afatgjata, 24 orë në 7 ditë të javës (24/7), për 

viktimat e dhunës në familje, dhunës seksuale dhe për viktimat e 

trafikimit/viktimat e mundshme të trafikimit dhe fëmijët e tyre. 

Qendra Psiko-Sociale “Vatra”, ka filluar veprimtarinë e saj që prej vitit 1999 

dhe është e pajisur me dy liçensa nga Qendra Kombëtare e Liçensimit 

respektivisht për ofrimin e shërbimeve rezidenciale dhe atë komunitare. Në 

vitin 2001 “Vatra” me mbështetje të Organizatës “Save The Children”, zgjeroi 

aktivitetin e saj me ngritjen e të parës Strehëz në Shqipëri, për akomodimin, 

rehabilitimin dhe riintegrimin e grave dhe vajzave, viktima të trafikimit 

njerëzor, shërbim të cilin në vitet në vazhdim e ka mundësuar edhe për gratë 

viktima të dhunës në familje dhe dhunës seksuale, si dhe fëmijët e tyre. 

Fondet për mbarëvajtjen e shërbimit të Strehëzës, janë pjesë e fondeve të 

aktivitetit të Qendrës Psiko- Sociale “Vatra” dhe sigurohen pjesërisht nga 

Buxheti i Shtetit dhe pjesërisht nga donatorët. 30% e shërbimeve riintegruese 

për përfituesit/përfitueset janë financuar nga Fondi Social i Ministrisë së 

Shëndetësisë dhe Mbrojtjes Sociale nëpërmjet Këshillit të Qarkut Vlorë dhe 

nga Bashkia Vlorë, ndërsa 70% e shërbimeve financohen nga donatorët.  

Nga Fondi Social i MSHMS, mbulohen pagat për 12 punonjëset e Strehëzës 

dhe ushqimi për përfituesit, ndërsa nga Bashkia Vlorë, mbulohen shpenzimet 

për qeranë së godinës, ujin dhe energjinë elektrike.  

Qëllimi i Qendrës Psiko-Sociale “Vatra” është mbrojtja, rehabilitimi dhe 

riintegrimi i vajzave, grave dhe fëmijëve, viktima të trafikimit, dhunës në 

familje, abuzimit seksual dhe formave të tjera të dhunës, nëpërmjet 

shërbimeve direkte në Strehëz dhe në komunitet, të qendrueshme, cilësore 

dhe në zbatim të standardeve bashkëkohore, duke synuar pavarësinë, 

dinjitetin dhe përfshirjen e përfituesve të kësaj Strehëze në jetën normale. 

 

                                                 
6 Qendra Psiko-Sociale “Vatra”, është e regjistruar si një organizatë jofitimprurëse, fillimisht pranë Gjykatës 

së rrethit Vlorë me vendim 693, dt. 02.10.2001 dhe më vonë e riregjistruar pranë Gjykatës së Shkallës së 

Parë, Tiranë, nr. Akti 211, datë 17.01.2005. 
7 Misioni i Qendra Psiko-Sociale “Vatra” është parandalimi i trafikimit të qenieve njerëzore dhe dhunës në 

familje e shoqëri, mbrojtja dhe përfshirja sociale e viktimave të këtyre fenomeneve nëpërmjet programeve 

të informimit, edukimit, advokimit dhe shërbimeve sociale rezidenciale dhe komunitare.  

Shërbimet direkte në Strehëz, ofrohen nga një ekip multidisiplinar në 

përbërje të së cilit janë profesionistë/e si punonjës social, psikologë, avokatë, 

mjek, infermiere, etj. 

 

Strehëza ka rregulloren e saj të brendshme, ku përcaktohen rregullat dhe 

procedurat e funksionimit të shërbimeve në Strehëz, miratuar nga Bordi i 

Qendrës Psiko-Sociale “Vatra”. 

Monitorimi i aktivitetit të Strehëzës, kryhet nga Shërbimi Social Shtetëror8 

dhe nga Inspektoriati Shtetëror i Punës dhe Shërbimeve Shoqërore9. 

Partnerët me të cilët bashkëpunon Qendra Psiko-Sociale “Vatra”, për 

përmbushjen e qëllimit të saj për mbrojtjen, rehabilitimin dhe riintegrimin e 

viktimave të dhunës janë të shumtë dhe përfshijnë: strukturat e Policisë së 

Shtetit, Njësitë e Kujdesit Shëndetësor, strukturat e Shërbimit Social pranë 

bashkive të ndryshme, Zyrat e Punës, Zyrat e Arsimit dhe drejtoritë e 

shkollave, Qendrën Kombëtare për Trajtimin e Viktimave të Dhunës në 

Familje, Qendrën Kombëtare për Viktimat e Trafikimit, Qendrën LILIUM, 

organizata kombëtare jofitimprurëse dhe donatorë si psh: UN Women, 

UNDP, Fondi Gobal për Gratë, etj10. 

Qendra Psiko-Sociale “Vatra”, është anëtare e Mekanizmit të Koordinuar të 

Referimit për dhunën në familje të Bashkisë Vlorë dhe Bashkisë Berat, 

anëtare e Mekanizmit Kombëtar të Referimit për viktimat e trafikimit dhe 

anëtare e Koalicionit të Strehëzave Antitrafik (KKSAT). 

Ngritja e strehëzave/qendrave për viktimat e dhunës në familje dhe dhunës 

me bazë gjinore është e parashikuar në Konventën e Këshillit të Europës “Për 

parandalimin dhe luftimin e dhunës kundër grave dhe dhunës në familje”, si 

një shërbim mbështetës i specializuar, në Nenin 23, ku shprehimisht thuhet 

se: “Palët marrin masat e nevojshme legjislative ose masa të tjera për të 

parashikuar ngritjen e strehave të përshtatshme, lehtësisht të aksesueshme e 

në numër të mjaftueshëm, për të ofruar strehim të sigurt dhe për të përdorur 

përqasje proaktive ndaj viktimave, veçanërisht grave dhe fëmijëve të tyre.” 

Komiteti për Eleminimin e Diskriminimit ndaj Grave, në Rekomandimin e 

Përgjithshëm të tij Nr.3511 “Mbi dhunën me bazë gjinore ndaj grave”, lidhur 

me marrjen e masave mbrojtëse u rekomandon shteteve palë midis të tjerave: 

“...të ofrojnë shërbime të specializuara mbështetëse për gratë në numër të 

                                                 
8 VKM nr.135, datë 07.03.2018 “Për statusin e Shërbimit Social Shtetëror”, i ndryshuar me VKM Nr. 23, 

datë 13.01.2022 
9 Neni 35 i Ligjit nr.121/2016 “Për shërbimet e kujdesit shoqëror në Republikën e Shqipërisë” 
10 Për më shumë shih:https://qendravatra.org.al/sq/partnere-donatore/ 
11 Fq.15, paragrafi (iii) i Rekomandimit të Përgjithshëm Nr.35 CEDAW.  

Link: https://docs.un.org/en/CEDAW/C/GC/35 

https://docs.un.org/en/CEDAW/C/GC/35

mjaftueshëm, strehëza të sigurta dhe të përshtatshme për gratë dhe fëmijët e 

tyre dhe anëtarë të tjerë të familjes, sipas nevojës.” 
 

Shërbimet e strehimit në qendrat rezidenciale afatgjata për viktimat e dhunës 

në familje, duhet të funksionojnë në bazë të standardeve, procedurave dhe 

politikave të Ministrisë së Shëndetësisë dhe Mirëqenies Sociale sipas 

legjislacionit për sistemin e mbrojtjes shoqërore, dhe veçanërisht bazuar në 

Ligjin nr.121/2016 “Për shërbimet e kujdesit shoqëror në Republikëne 

Shqipërisë”, VKM nr.505, datë 13.07.2011 “Për miratimin e standardeve të 

shërbimeve të përkujdesit shoqëror për viktimat e dhunën në familje, në 

qendrat rezidenciale, publike dhe jopublike” dhe VKM nr. 518, datë 4.9.2018 

“Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale 

për përfituesit e shërbimit të organizuar”, ndërsa për shërbimet emergjente 

duhet të zbatohen standardet e miratuara Udhëzimin Nr.744, datë 15.11.2019 

të Ministres së Shëndetësisë dhe Mbrojtjes Sociale  për “Standardet minimale 

të shërbimeve të përkujdesit shoqëror për viktimat/të mbijetuarat e dhunës 

me bazë gjinore dhe dhunës në familje në qendrat rezidenciale emergjente 

(afatshkurtra) publike dhe jopublike (Strehëzat emergjente)”. 

 Numri i përfitueseve/përfituesve dhe shërbimet e ofruara 

Kapaciteti i Strehëzës është 16 shtretër për përfitues/përfituese të rritura dhe 

3 shtretër për të mitur/mitura nga 0-3 vjeç. Në raste emergjente ose kur ka 

nevojë të veçantë, pranohen më shumë përfituese për të garantuar mbrojtjen 

dhe strehimin e viktimave, por jo më shumë se 21 gra/vajza dhe 5 fëmijët e 

tyre.  

Përtej numrit të shtretërve, janë krijuar kushte për të siguruar që të gjitha 

standardet për sigurinë, higjienën, privatësinë dhe kujdesin shëndetësor 

të respektohen. Më konkretisht, riorganizimi i hapësirave  dhe monitorimi i 

rregullt i kushteve të strehimit garanton që shërbimet të jenë thelbësisht në 

përputhje me standardet, pavarësisht tejkalimit të kapacitetit. 

Në Strehëz akomodohen dhe marrin shërbime emergjente dhe afatgjata: 

a) Gra dhe vajza mbi 14 vjeç, të cilat janë identifikuar si viktima të trafikimit/ 

viktima të mundshme të trafikimit dhe me vullnetin e tyre pranojnë të 

përfitojnë shërbime në kuadër të programit të riintegrimit. 

b) Fëmijët e viktimave të trafikimit, pavarësisht gjinisë, të cilët vijnë të 

shoqëruar me nënat e tyre. Përjashtim nga shërbimi rezidencial bëjnë ato 

viktima trafikimi/viktima të mundshme të trafikimit, të cilët shoqërohen 

me fëmijë djem mbi moshën 12 vjeç. Rastet përjashtimore adresohen në 

shërbime të tjera rezidenciale. 



9 

 

c) Gra dhe vajza, viktima të dhunës në familje, të shoqëruar ose jo me fëmijë, 

për të cilat është vlerësuar i nevojshëm shërbimi i strehimit emergjent, 

deri në 72 orë, nga ana e Shërbimit Social Shtetëror Rajonal, Policisë dhe 

Koordinatorit Vendor kundër Dhunës në Familje. 

Bazuar në kapacitetin e Strehëzës, viktimat e dhunës në familje kur ka raste 

për akomodim në numër më të ulët, akomodohen në dhomë të veçantë me 

fëmijët e tyre, por kur akomodohen më tepër raste,  viktimat e dhunës mund 

të strehohen në dhomë edhe me viktimat e trafikimit. Ambientet e 

përbashkëta i shfrytëzojnë të dyja kategoritë, pa ndarje fizike midis grupeve. 

Kjo qasje bazohet në faktin se të dyja kategoritë përballen me trauma të 

ngjashme, cenim të integritetit fizik dhe emocional, si dhe nevojë për 

mbështetje të menjëhershme psiko-sociale dhe ligjore. Për çdo rast, 

vlerësohet individualisht niveli i rrezikut dhe nëse është e nevojshme, merren 

masa shtesë sigurie (p.sh. strehim në dhoma të ndara, mbikëqyrje e shtuar, 

komunikim i kufizuar me jashtë). 

Të gjitha përfitueset akomodohen me vullnetin e tyre të lirë, me përjashtim 

të rasteve të fëmijëve të pashoqëruar, vendosja apo largimi i të cilëve bëhet 

me vendim gjykate. 

Të dhëna lidhur me akomodimin dhe trajtimin e përfituesve në Strehëz 

Gjatë vitit 2023, në strehëz janë trajtuar 54 përfitues/e prej të cilëve/cilave 31 

gra/vajza dhe 23 fëmijët e tyre.  Gjatë këtij viti 9 përfituese kanë qenë raste 

të akomoduara për herë të parë në Strehëz dhe 22 përfituese kanë qenë raste 

të mbartura nga viti i mëparshëm. 

Nga këto: 

- 22 kanë qenë viktima trafikimi/viktima të mundshme trafikimi me 13 

fëmijët e tyre,  

- 9 viktima të dhunës në familje me 10 fëmijët e tyre. 

- 6 përfituese rome dhe egjyptiane.  

- Nuk ka patur raste të personave me probleme të aftësisë së kufizuar në 

lëvizje apo shikim. 

- 4 përfituese kanë patur problematika të shëndetit mendor. 

Gjatë vitit 2024 janë trajtuar 60 përfitues/e, prej të cilave 51 gra/vajza dhe 9 

fëmijët e tyre. Gjatë këtij viti, 40 raste kanë qënë të akomoduara për herë të parë 

në strehëz dhe 11 raste të mbartura nga periudha e kaluar. 
 

Nga këto: 
 

- 41 kanë qenë viktima të trafikimit/ viktima të mundshme trafikimi me 4 

fëmijët e tyre. 



10 

 

 

- 8 viktima të dhunës në familje dhe 5 fëmijët e tyre dhe 2 viktima të dhunës 

seksuale.  
 

- 9 përfituese kanë qenë nga komuniteti rom dhe 9 përfituese nga komuniteti 

egjyptian. 
 

- Nuk ka patur raste me aftësi të kufizuar në lëvizje ose shikim. 

- 8 raste kanë qenë me probleme të shëndetit mendor.   
 

Gjatë periudhës janar- qershor 2025 janë trajtuar 40 përfitues/e nga të 

cilët/cilat 34 gra/vajza dhe 6 fëmijët e tyre. Gjatë kësaj periudhe 18 raste kanë 

qënë të akomoduara për herë të parë në strehëz dhe 16 raste të mbartura nga 

periudha e kaluar. 
 

Nga këto: 
 

- 28 gra/vajza dhe 3 fëmijët e tyre kanë qenë viktima të trafikimit.  
 

- 6 gra me 2 fëmijët e tyre kanë qenë viktima të dhunës në familje. 
 

-1 fëmijë e moshës 1.5 vjeç, fëmijë e pashoqëruar, ka qenë viktimë e dhunës 

në familje. 
 

- 1 përfituese ka shfaqur problematika të shëndetit mendor. 
 

Koha e qëndrimit në strehëz për viktimat e dhunës në familje, ka qenë deri 

në 72 orë, por ka patur raste që përfitueset bazuar në specifikat e tyre të 

veçanta, kanë qëndruar edhe përtej këtij afati, deri në pajisjen me Urdhër 

Mbrojtjeje, që ka variuar nga 3-6 muaj. Duke iu referuar rasteve të 

akomodura në tre vitet e fundit vetëm 1 rast i dhunës në familje ka qëndruar 

1 vit në Strehëz. 

Bazuar në vlerësimin e nevojave, rastet e dhunës në familje, më pas janë 

referuar në shërbime të tjera afatgjata si akomodimi në Qendrën Kombëtare 

të Trajtimit të Viktimave të Dhunës në Familje ose iu është mundësuar 

strehimi në ambiente me qera duke iu ofruar bonus qeraje dhe në disa raste  

janë asistuar duke u kthyer në familjet e origjinës.  

Viktimat e trafikimit më së shumti kanë qenë gra/vajza me shtetësi të huaj, 

kryesisht nga Kina, Brazili, Kolumbia, Filipinet, etj., por edhe gra/vajza nga 

rajone të ndryshme të vendit. 

Përsa i përket viktimave të dhunës në familje, ato kanë qenë nga rajone të 

ndryshme të vendit si: Fier, Vlorë, Skrapar, Berat, Shkodër, etj. Gjatë 2025 

janë akomoduar dhe kanë marrë shërbime në këtë Strehëz edhe dy raste 

viktima të dhunës në familje, me shtetësi të huaj, përkatësisht italiane dhe 

tuniziane.  

Në momentin e inspektimit në Strehëz ndodheshin 18 përfituese. Nga këto 6 

përfituese ishin viktima të dhunës në familje, ku 1 përfituese ishte së bashku 

me 2 fëmijët e saj të mitur (1 vajzë 7 vjeç dhe 1 djalë 4 vjeç). 

Për çdo rast që trajtohet në këtë Strehëz, mbahet dosje fizike si dhe në formë 

elektronike, e pajisur  me numër individual idendifikimi. Dosja ruhet pranë 

Strehëzës në zyrën e personelit. 

Shërbimet që ofrohen nga Strehëza:  

Shërbimet ofrohen në strehëz (24/7) si dhe në komunitet sipas nevojave dhe 

vullnetit të vetë të mbijetuarave.  
 

Shërbimet direkte për ri-integrimin e viktimave të trafikimit njerëzor dhe të 

gjitha formave të dhunës ofrohen nga një ekip multidisiplinar në përbërje të 

së cilit janë profesionistë/e si punonjës social, psikologë, avokatë, mjek, 

infermiere, etj. 
 

Të gjitha viktimat përfitojnë të njëjtën gamë shërbimesh, të ofruara në 

mënyrë të integruar dhe të standardizuar.  

Rehabilitimi dhe integrimi i përfitueseve realizohet sipas një programi me 3 

faza:  
 

1. Faza e emergjencës dhe e fuqizimit për të kaluar rrezikun, ku përfshiheshin 

sigurimi i strehimit, asistenca bazë (ushqim, veshmbathje), asistenca 

shëndetësore, psikologjike, ligjore, ndërmjetësimi, asistenca pranë familjeve, 

edukimi, formimi profesional, këshillimi dhe ndërmjetësimi për punësim, 

trajnimi në punë dhe rritja e aftësive për jetën). 
 

2. Faza e daljes në komunitet, duke i ofruar mundësi akomodimi në 

apartamente me qira, për ato që nuk ktheheshin pranë familjes dhe 

ndërmjetësim për të siguruar punësim.  
 

Pas plotësimit të fazës së parë të programit, përfitueset kthehen pranë 

familjeve të tyre ose zgjedhin jetesë të pavarur. Ky shërbim është rezultat i 

nje procesi vlerësimi të realizuar nga menxherët e rasteve, që nga përfshirja 

e tyre në program.  
 

Të gjitha shërbimet e ofruara ndikojnë direkt në sigurinë dhe fuqizimin 

social, ekonomik dhe kulturor të përfitueseve me qëllim përfshirjen e tyre në 

jetën sociale. Punonjëset sociale vazhdojnë të monitorojnë progresin e 

përfitueseve, duke i ndërmjetesuar për marrjen e shërbimeve në komunitetet 

ku ato jetojnë, apo duke i mentorur dhe gjithashtu duke i mbështetur me 

shërbime, në rastet kur ato kanë nevojë. 

 

3. Faza e jetesës së pavarur, që përqendrohej në monitorimin e procesit të 

riintegrimit: asistenca psikologjike, ndërmjetësimi për punësim, paketat e 

ndihmës së fëmijëve, ngritja e mikrobizneseve, etj. Kjo fazë zgjaste 3-5 vjet 

monitorim, bazuar dhe në Standardet për Qendra Rezidenciale për Viktimat 

e Trafikimit.  

 

Menaxheret e rasteve realizojnë monitorimin nëpërmjet: thirrjeve telefonike, 

vizita në vendet e punës, vizitat në familje, vizitat në apartamentet me qera 

ku jetojnë pas daljes nga strehëza, takime të zhvilluara në Zyrat e këshillimit, 

etj.  
 

Gjatë kontakteve dhe takimeve të drejtpërdrejta me përfitueset, por edhe me 

familjarët e tyre, evidentohet fakti se stafi interesohet për cilësinë e jetesës, 

problemet dhe vështirësitë me të cilat ato përballen, marrëdhëniet me 

familjarët, të afërmit dhe komunitetin ku jetojnë, duke vlerësuar nevojat që 

ato kanë. Mbi bazën e nevojave dhe problemeve që vetë përfitueset 

prezantojnë stafi merr masa dhe jep alternativa konkrete për zgjidhje.  
 

Po kështu, përfitueset informohen mbi shërbimet në komunitet dhe 

informacion mbi kontaktet respektive. Synohet forcimi i marrëdhënieve të 

përfitueseve me institucionet mbështetëse publike dhe jo publike në 

komunitetet ku ato jetojnë. 
 

Përfitueset në Strehëz, përfitonin një pagesë javore 500 (pesëqind) lekë, për 

shpenzime personale. Ato nuk përfitojnë pagesën prej 3000 (tremijë) lekësh, 

e cila ofrohet për përfitueset e akomoduara në Qendrën Kombëtare për 

Trajtimin e Viktimave të Dhunës në Familje dhe Qendrën Kombëtare të 

Trafikimit.12 Kjo për faktin e pamjaftueshmërisë së buxhetit të alokuar për 

këtë Strehëz. 

 

Në gamën e gjerë të shërbimeve të orfruara në Strehëz, vlen të përmendet 

bashkëpunimi i Strehëzës me Shtëpinë e Foshnjës Vlorë për ofrimin e 

shërbimit të specializuar për dy të mitur, gjatë gjashtëmujorit të parë të 2025, 

konretisht për një të mitur 1.5 vjeç të pashoqëruar dhe një të miture tjetër, e 

cila për shkak të problematikave të shëndetit të nënës nuk mund të merrte 

kujdesin nga kjo e fundit. Duke qenë se kujdestaret/menaxheret e Strehëzës 

nuk mund të ofronin këtë shërbim për të mitura nga 0-3 vjeç, është ofruar 

shërbimi me kujdestare nga Shtëpia e Foshnjës Vlorë, 24 orë me tre turne, 

pranë ambienteve të Strehëzës.  

                                                 
12 VKM Nr. 518, datë 04.09.2018 “Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale për përfituesit e shërbimit të 

organizuar”, Kreu V, pika 68, gërma dh) dhe e) sipas së cilës: “Subjekteve përfituese të shërbimit rezidencial 

publik, sipas përcaktimit të këtij vendimi, u jepet, për shpenzime personale, një shumë parash, si më poshtë 

vijon: …“viktimave të dhunës në marrëdhëniet familjare, që nuk kanë të ardhura e që janë vendosur në 

institucionet rezidenciale publike, 3 000 (tre mijë) lekë në muaj” dhe “viktimave të trafikimit/ viktimave të 

mundshme të trafikimit, që nuk kanë të ardhura e që janë vendosur në institucionet rezidenciale publike, 3 

000 (tre mijë) lekë në muaj” 

Rastet me probleme të shëndetit mendor, kanë qenë një sfidë për menaxhimin 

e tyre dhe referimin në shërbime të specializuara. Për këto raste Qendra 

“Vatra” ka patur bashkëpunim me Spitalin Psikiatrik “Ali Mihali” Vlorë dhe 

Qendrën Komunitare të Shëndetit Mendor Vlorë. Referuar raportit vjetor të 

Qendrës Psiko-Sociale “Vatra” për vitin 2023,13 rezulton se “Nga 64 

përfituese të tre programeve, rreth 14% e përfituesve të mbështetur në 

program gjatë vitit 2023 kanë shfaqur probleme të shëndetit mendor. Ajo që 

vihet re është se më shumë se 40% e rasteve me probleme të shëndetit mendor 

nuk janë trajtuar kurrë më parë.” 

 

Rastet e viktimave të dhunës me bazë gjinore me problem të shëndetit 

mendor, janë një problematikë dhe sfidë me të cilën ndeshen mekanizmat e 

koordinuar të referimit në pjesën më të madhe të bashkive. Nga inspektimet 

e kryera nga ana e Avokatit të Popullit, gjatë 3 viteve të fundit pranë 

strehëzave emergjente pranë disa bashkive dhe informacioneve të përcjella 

nga koordinatoret vendore kundër dhunës në familje, rezulton se menaxhimi 

i rasteve të tilla me problem të shëndetit mendor, viktima të dhunës seksuale 

dhe dhunës në familje, është shumë i vështirë edhe për shkak të mungesës së 

qendrave të specializura për trajtimin e këtyre viktimave dhe nuk mjafton 

ndjekja dhe trajtimi nga Qendrat Shëndetësore Komunitare të Shëndetit 

Mendor. 
 

Për sa më sipër në qershor të këtij viti Avokati i Popullit, i ka adresuar 

Ministrisë së Shëndetësisë dhe Mbrojtjes Sociale, një rekomandim14 lidhur 

me çështjet e dhunës me bazë gjinore dhe dhunës në familje, përfshirë 

femicidin, ndërmjet të cilave ka rekomanduar “Ngritjen e 

qendrave/programeve rehabilituese për dhunuesit në të gjitha qarqet e 

vendit, të cilat të përfshijnë edhe trajtimin e varësisë nga droga, alkooli si 

dhe problemet e shëndetit mendor, sa më shpejt dhe përpara afatit të 

parashikuar në SKBGJ, pasi programet aktuale janë të pamjaftueshme”. 
 

Përsa i përket shërbimit shëndetësor në Strehëz ka një mjeke dhe një 

infermjere që ndjekin dhe monitorojnë shëndetin e përfitueseve dhe fëmijëve 

të tyre dhe për secilën/secilin prej tyre përgatisin dhe mbajnë dosje të 

hollësishme mjekësore. 
 

                                                 
13  Fq. 22 e Raportit Vjetor 2023, link: raport vjetor 2023 shqip.indd 
14 Rekomandimi Nr.K1/I47-5 “Për marrjen e masave për forcimin e mëtejshëm të rolit të Ministrisë së 

Shëndetësisë dhe Mbrojtjes Sociale, në drejtim të çështjeve të dhunës me bazë gjinore dhe dhunës në 

familje perfshire femicidin” 

Link:https://www.avokatipopullit.gov.al/media/manager/website/media/Rekomandime%20per%20MSHM

S_Observatori%20per%20Femicidet%202025.pdf 

 

https://qendravatra.org.al/wp-content/uploads/2024/12/raport-vjetor-2023-shqip-i-korigjuar-1.pdf
https://www.avokatipopullit.gov.al/media/manager/website/media/Rekomandime%20per%20MSHMS_Observatori%20per%20Femicidet%202025.pdf
https://www.avokatipopullit.gov.al/media/manager/website/media/Rekomandime%20per%20MSHMS_Observatori%20per%20Femicidet%202025.pdf

Shërbimi stomatologjik, okulistika dhe shërbime të tjera të specializuara 

ofroheshin nga Spitali Rajonal i Vlorës në bazë të marrëveshjes së 

bashkëpunimit që Qendra Psiko-Sociale “Vatra” ka me këtë Spital. 

 

Pajisja me karta të shëndetit kryhej nëpërmjet marrëveshjes me ISKSH. Disa 

medikamente jepeshin me rimbursim sipas skemës së përfitimit dhe fondi i 

ilaçeve të urgjencës vazhdon të mbulohet nga donatorët.  
 

Për fëmijët në moshë shkollore, ata shoqërohen në shkollat më të afërta nga 

menaxheret/kujdestaret e Strehëzës. 

 

Grupi i inspektimit nga vizita në ambientet e Strehëzës konstatoi se: 

- Ambientet e Strehëzës ishin të pastra, të lyera me ngjyra të ngrohta, të 

rregullta dhe miqësore me fëmijët. 

- Në muret e ambienteve të ishin afishuar të drejtat dhe detyrimet e 

përfituesve dhe të personelit. 

- Në Strehëz kishte dy kuti ankesash, e cila hapej një herë në muaj nga 

përfaqësues të Drejtorisë Rajonale të Shërbimit Social Shtetëror Vlorë dhe 

një kuti ankesash të brendshme , e cila menaxhohej nga stafi i Strehëz. 

- Kishte fikëse zjarri dhe plan evakuimi. 

- Dhomat e banimit ishin të pajisura me orenditë dhe materialet e 

nevojshme për akomodim e fjetje, nga tre krevatë marinari në dy prej 

dhomave dhe dy krevate marinari në një dhomë tjetër, si edhe 2 krevate 

portative në dy prej këtyre dhomave, dyshekë, batanije, çarçafë, jastëkë, 

dollapë dhe karrige.  

- Në ambientet e përbashkëta kishte lodra dhe mjete didaktike për 

zhvillimin psiko-social të fëmijëve sipas grupmoshave 

- Tualetet ishin të kompletuara me pajisje hidro-sanitare dhe dushe me ujë 

të ngrohtë, por konstatohet se kanë nevojë për t’u rinovuar. Përfitueseve 

për ruajtjen e higjienës personale iu jepeshin detergjente, si sapun, 

shampo, furça dhe pastë dhëmbësh.  

- Ngrohja dhe ftohja në të gjitha ambientet e Strehëzës sigurohej me 

kondicionerë, në gjendje të mirë pune. 

- Grupi i inspektimit konstatoi se kuzhina e Strehëzës ishte e pastër, e 

pajisur me pajisje kuzhine bashkëkohore dhe orenditë ishin të sistemuara.  

- Në kuzhinë ishin afishuar menu javore të veçanta për të rriturat dhe 

fëmijët, të cilat përgatiteshin në bashkëpunim midis punonjësit social dhe 

mjekes. Merret mendimi i përfitueseve për menunë javore. Kampionët e 

ushqimit ruheshin në frigorifer për 24 orë.  

- Niveli i kuotës financiare për shpenzimet ditore të ushqimit për përfituesit  

është 610 lekë/ditë, vlerë e cila është rritur nga muaji gusht 202415, edhe 

pas rekomandimeve të bëra nga Avokati i Popullit. 
 

Sipas grupmoshave kuota ushqimore aktuale është: për grupmoshat 0-5 

vjeç kuota është 400 lekë/ditë; për moshat 6-12 vjeç kuota është 490 

lekë/ditë; për grupmoshat 13-18 vjeç kuota është 600 lekë dhe për 

grupmoshat 18 vjeç e lart është 610 lekë në ditë.  
 

- Grupi i inspektimit konstatoi se në magazinë kishte mjaftueshëm artikuj 

hotelerie si batanije, jorganë, çarçafë, peshqirë, veshmbathje për gratë dhe 

fëmijët (rroba të brendshme, kanatjere, mbathje, rroba/veshje) për gratë 

dhe për fëmijët. Furnizimi me artikuj hotelerike sigurohej nga donatorët 

përmes projekteve të ndryshme. 
 

- Biblioteka ishte e pajisur dhe pasurohej vazhdimisht me literaturë 

shqiptare dhe të huaj, me libra si për të rritur ashtu edhe për fëmijë. Nën 

orientimin e punonjësve të turnit, përfitueset marrin në dorëzim dhe 

lexojnë libra duke e regjistruar marrjen e librit në rregjistrin e marrjes dhe 

dorëzimit të tyre. Gjithashtu në këtë ambient zhvillohet klasat e pikturës 

dhe punimeve të dorës, kursi i kompjuterit, takimet e stafit me vizitorët. 

etj. 

 

Nga komunikimi që grupi i inspektimit pati me përfitueset prezente në 

ambientin e ndenjes, u informuam se ato kishin marrëdhënie shumë të mira 

me stafin dhe ishin të kënaqura me shërbimet që ofroheshin në Strehëz.  

 

Ato merrnin pjesë dhe ishin të kënaqura me aktivitetet argëtuese dhe 

edukative për rehabilitimin dhe ri-integrimin që organizoheshin në ambientet 

e brendshme sipas një plani që ishte i afishuar në ambjentet e Strehëzës. Më 

rrallë organizoheshin aktivitete jashtë Strehëzës, kjo pasi siguria e 

përfitueseve është kushti kryesor, duke patur parasysh se Strehëza është një 

institucion i mbyllur, ku përfitueset janë më së shumti viktima të 

trafikimit/viktima të mundshme trafikimit.  

Burimet njerëzore  

Strehëza ka një staf prej 16 personash ku përfshihen, menaxhere e strehëzës, 

psikolog, mësues, mjek, avokat, infermier, menaxhere rastesh, staf për 

formimin profesional, staf teknik për aktivitetet okupacionale, shoferi. Mjeku 

në qendër ishte me kohë të pjesshme. Strehëza është pjesë e Qendrës Psiko-

                                                 
15 Urdhër Nr. 290 Prot., datë 26.08.2024, i Ministres së Shëndetësisë dhe Mbrojtjes Sociale, “Për nivelin e 

të shpenzimeve për ushqime në Institucionet publike rezidenciale e komunitare të përkujdesjes shoqërore” 

Sociale “Vatra”, dhe drejtohet nga Drejtori Ekzekutiv dhe Menaxheri i 

Programit të Riintegrimit.  
 

12 persona të stafit paguheshin nga Fondi Social i Ministrisë së Shëndetësisë 

dhe Mbrojtjes Sociale, nëpërmjet Qarkut Vlorë. Në çdo turn kishte 2 

punonjës. 18 punonjës të tjerë, pjesë e programit të riintegrimit, parandalimit 

dhe ngritjes së kapaciteteve mbështeten nga donatorë të tjerë ndërkombëtarë.  
 

Sipas programeve të ndryshme që zbatohen, në Strehëz punojnë edhe 

profesionistë të jashtëm të cilët zhvillojnë terapi të ndryshme me përfitueset 

dhe fëmijët, siç janë psiko-terapistë, terapistë të artit pamor dhe muzikës, 

sportit dhe jogës.  
 

Për të garantuar sigurinë e përfitueseve, qendra ruhej 24 orë me roje të 

shërbimit privat të sigurisë fizike.  
 

Për çdo punonjës kishte përshkrim pune për përgjegjësitë dhe detyrat që 

kryenin.  
 

Stafi i Strehëzës zhvillonte në vazhdimësi trajnime lidhur me Standardet e 

Shërbimeve të përkujdesjes shoqërore, për viktimat e dhunës në familje në 

qendrat rezidenciale, publike dhe jopublike. Stafi ishte i trajnuar me çështje 

të emergjencave civile. 
 

Disa nga punonjëset me të cilat komunikuam shprehën nevojën e ofrimit të 

supervizimit profesional të stafit që punon me viktimat në Strehëz, me qëllim 

parandalimin dhe menaxhimin e lodhjes emocionale (burnout) dhe traumës 

dytësore.  
 

Vlerësohet se ndëmarrja e një mase të tillë, është thelbësore për ruajtjen e 

mirëqenies së stafit, përmirësimin e cilësisë së shërbimeve dhe garantimin e 

një reagimi të qendrueshëm insitucional.  

Supervizimi i stafit gjatë dy viteve të fundit por edhe në vazhdimësi është 

bërë i mundur nëpërmjet:  

1. Bashkëpunimit me partnerë të tjerë që zbatojnë projekte të përbashkëta 

për këtë qëllim, si Mary Ward Loreto. 

2. Zbatimit të projekteve direkte të Vatrës, siç është ai i mbështetur nga 

Global Fund for Women.  

Duhet theksuar se jo gjithmonë Vatra gjen mundësi financiare për 

supervizimin e specializuar të stafit, por ka një plan për mirëqënien e stafit, 

siç janë: ditë pushimi, aktivitete retreat-i të përbashkëta në ditë të caktuara të 

vitit, etj.  

E drejta e ankimimit dhe monitorimi i rasteve 
 

Për të mundësuar të drejtën e ankimimit të përfituesve, në ambientet e 

brendshme të Strehëzës kishte dy kuti ankesash. Njëra prej tyre hapej një herë 

në muaj nga përfaq ësues të Drejtorisë Rajonale të Shërbimit Social Vlorë. 

Ndërsa kutia tjetër ishte për ankesat e përfitueseve për çështje të komunikimit 

të brendshëm midis tyre në Strehëz. Ajo hapej çdo javë në praninë e 

përgjegjësit të strehëzës, të një punonjësi social dhe të një përfitueseje banore 

e Strehëzës. Për hapjen e kutisë mbahej procesverbali përkatës ku regjistrohej 

numri i ankesave të gjetura në kuti dhe lloji i tyre. Ankesat dhe procesverbali 

ruheshin në dosjen e hapur për këtë qëllim. Gjithashtu mbahej edhe një 

procesverbal për adresimin dhe mënyrën e zgjidhjes së ankesave. 
 

Në ambientet e Strehëzës ishin të afishuara standardet që duhet të respektonin 

punonjësit e saj, si dhe të drejtat dhe detyrimet e përfituesve të strehuar aty. 
 

Në mënyrë të ngjashme, siç u kemi sugjeruar edhe strehëzave të tjera që kemi 

inspektuar, për një akses të shtuar në adresimin e ankesave nga përfituesit/et,  

nevojitet edhe afishimi i numrave të Avokatit të Popullit Tel: +355 42 380 

300 dhe +355 42 380 315. 

Problematikat e konstatuara: 

- Konstatohet se Rregullorja e Brendshme e Funksionimit të Strehëzës ka 

nevojë të rishikohet duke ndarë qartë tipologjinë e shërbimeve që ofrohen 

për viktimat e dhunës në familje (strehim emergjent 72 orë) nga tipologjia 

e shërbimit për viktimat e trafikimit/viktimat e mundshme të trafikimit, 

duke u përshtatur dhe me ndryshimet e bëra në kuadrin ligjor për viktimat 

e dhunës në familje dhe dhunës me bazë gjinore. 

- Konstatohet se Strehëza nuk ishte e aksesueshme për personat me aftësi 

të kufizuar në lëvizje. Deri në momentin e inspektimit nuk ka patur raste 

të viktimave të dhunës me aftësi të kufizuara në lëvizje, të cilat të jenë 

adresuar nga shërbimet sociale ose policia për t’u akomoduar në Strehëz.  

- Konstatohet se pajisjet hidro- sanitare në tualetet e Strehëzës kanë nevojë 

të zëvendësohen si pasojë e amortizimit.  

- Konstatohet se përfitueset në Strehëz, përfitonin një pagesë javore 500 

lekë, për shpenzime personale. Ato nuk përfitojnë pagesën prej 3000 

lekësh, e cila ofrohet për përfitueset e akomoduara në Qendrën Kombëtare 

për Trajtimin e Viktimave të Dhunës në Familje dhe Qendrën Kombëtare 

të Trafikimit. 

- Konstatohet se punonjëset e Strehëzës që punojnë në mënyrë të 

drejtëpërdrejtë me viktimat e dhunës kanë nevojë për supervizim 

profesional, me qëllim parandalimin dhe menaxhimin e lodhjes 

emocionale (burnout) dhe traumës dytësore. 

Avokati i Popullit vlerëson se krijimi i kushteve të përshtatshme për ofrimin 

e shërbimeve të specializuara për viktimat e dhunës në familje dhe dhunës 

me bazë gjinore në përputhje me sdandardet e miratuara, duhet të jetë në 

fokusin kryesor së institucioneve përgjegjëse dhe ofruesve të shërbimeve të 

përkujdesit shoqëror. 

Për sa më sipër, Avokati i Popullit në vijim të kryerjes së misionit ligjor në 

rolin e nxitësit të standardeve më të larta të të drejtave dhe lirive të njeriut në 

vend, bazuar në nenin 63/3 të Kushtetutës ku parashikohet se: “Avokati i 

Popullit ka të drejtë të bëjë rekomandime dhe të propozojë masa kur vëren 

shkelje të të drejtave dhe lirive të njeriut nga administrata publike”; si dhe 

nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij 

ka shkaktuar shkelje të të drejtave dhe lirive”,  

R E K O M A N D O N: 

 

Marrjen e masave si më poshtë: 

1. Rishikimin e rregullores së funksionimit të brendshëm të Strehëzës së 

Qendrës Psiko-Sociale “Vatra”, duke saktësuar mirëfunksionimin e 

shërbimit emergjent deri në 72 orë për viktimat e dhunës në familje, 

në përputhje me  standardet e miratuara16 për këtë shërbim. 

 

2. Vendosjen e një rampe në hyrje të godinës, që të mundësojë aksesin e 

personave me aftësi të kufizuara në lëvizje nga ambientet e jashtme në 

ambientet e brendshme të Strehëzës, si dhe të shihet mundësia e 

përshtatjes së ambienteve për akomodimin emergjent për viktimat e 

dhunës në familje me aftësi të kufizuar në lëvizje. 

3. Të  planifikohen dhe sigurohen fonde buxhetore për zëvendësimin e 

pajisjeve hidro-sanitare të amortizuara. 
 

4. Të planifikohen fonde buxhetore për pagesën prej 3000 (tremijë) lekë 

për përfitueset në Strehëz, në përputhje me germat dh) dhe e) të VKM 

Nr. 518, datë 04.09.2018 “Për shërbimet e kujdesit shoqëror komunitar 

e rezidencial, kriteret, procedurat për përfitimin e tyre dhe masën e 

                                                 
16 Udhëzimi Nr.744, datë 15.11.2019 të Ministres së Shëndetësisë dhe Mbrojtjes Sociale  për “Standardet 

minimale të shërbimeve të përkujdesit shoqëror për viktimat/të mbijetuarat e dhunës me bazë gjinore dhe 

dhunës në familje në qendrat rezidenciale emergjente (afatshkurtra) publike dhe jopublike (Strehëzat 

emergjente)”. 

shumës për shpenzime personale për përfituesit e shërbimit të 

organizuar”. 
 

5. Të sigurohet në vazhdimësi ofrimi i supervizimit profesional dhe 

mbështetjes së rregullt psikosociale për stafin që punon në mënyrë të 

drejtëpërdrejtë me viktimat e dhunës, me qëllim parandalimin dhe 

menaxhimin  e lodhjes emocionale (burnout) dhe traumës dytësore.  
 

6. Për një akses të shtuar në adresimin e ankesave nga përfituesit/et,  

sugjerojmë edhe afishimin e numrave të Avokatit të Popullit Tel: +355 

42 380 300 /+355 42 380 333 dhe Celular: 068 903 4648. 

 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor, parashikuar nga neni 

22 i ligjit nr. 8454, datë 04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj,  

                                                                                                             

 KOMISIONERE 

 

                           Vilma SHURDHA  

 


